
Дөньяда яшәргә һәм башкалар рәтендә гомер сөрергә теләгән милләт үзенең үткән көннәрен белсен һәм үз тарихы белән дус булсын.

Ризаэддин Фәхреддинов
ХIX йөздә Г. Курсави, Ш. Мәрҗани, Х. Фәезханов, К. Насыйри кебек фикер ияләре – татар халкын гасырлар буена дәвам иткән торгынлык һәлакәтеннән кузгатып, тар, милли кысалар йомыклыгыннан чыгарып, гомумкешелек мәдәнияте белән якынрак танышу өчен бөтен көчләрен, сәләтләрен һәм гомерләрен багышлаган фидәкарь мәгърифәтчеләребез яшәгән. Халыкны аң-белемгә өндәгәннәре өчен төрле эзәрлекләүләргә дучар булсалар да, алар бөтен гомерләрен фәнгә багышлаганнар. Мәсәлән, Г.Курсави “коточкыч даһри” саналган фикере өчен үлем җәзасына хөкем ителә. Ш. Мәрҗәни байлар һәм реакцион карашлы руханилар тарафыннан төрле каршылыкларга һәм кысрыклауларга дучар була. Гомерен татар халкына багышлаган К.Насыйри милләтәшләреннән үк төрле кимсетүләр, кыйналулар күрә. Остазларының гаять авыр, әмма мактаулы, күркәм эшен дәвам итүче Ризаэддин бине Фәхреддин ХIX йөз азагында мәйданга килә.
Татар халкының күренекле фикер иясе, мәгърифәтче, тарихчы һәм педагог, язучы һәм журналист Ризаэддин Фәхреддинев 1859 елның 4 гыйнварында Самар губернасы Кичү Чаты авылында рухани гаиләсендә туа. Иң беренче дәресләрне әнисе Мәхүбә абыстайдан һәм әтисе Сәйфетдин хәзрәттән ала. 7 яшенә җиткәч, тирә-як авыллар арасында зур мәдрәсәле Түбән Чыршылыга илтәләр. Бу авылда Ризаэддин 16 кыш эчендә 55 фән укыганлыгын яза. 
Һәрнәрсә белән кызыксынучан, сәләтле, эш сөючән, тырыш шәкерт Ризаэддин китаплар күчереп язу белән шөгыльләнә башлый. Аның Уфадагы архив фондында саклана торган кулъязмалары арасында калын-калын 10 китап төпләнгән, төрле елларда күчереп язылган язмалары бар. Алар арасында Шиһабетдин Мәрҗани әсәрләренең кулъязмалары да күп. 
Дөньяга карашы һәм идеаллары формалашуга Ш. Мәрҗәни китапларының, Исмәгыйль бәк Гаспарлы тарафыннан чыгарыла башлаган “Тәрҗеман»гәзитенең тәэсире көчле була. Шәкертлек елларында ук инде татар тормышын яңартуның үз программасын төзи һәм бу хакта 1888 елда “Китабел игътибар” дигән әсәрендә бастырып чыгара. Ш. Мәрҗани дә бу китапны күздән кичереп: “Бу егет өметле”, – дигән. Китабы бастырылып чыккач, Р. Фәхреддин Казанга килә. Мәчеттән чыккан вакытын сагалап, Ш.Мәрҗәни белән очраша. Әмма үзен “Фәлән мәдрәсә – фәлән хәзрәт шәкерте” дип кенә тәкъдим иткәнгә, якыннан танышу булмыйча кала.
Р. Фәхреддин Идел буенда яңару хәрәкәтен практик планга күчерә: мәйданга яңа тәкъдимнәр куя; китапны, әдәбиятны шул максат өчен көрәш коралына әйләндерә. Ул киң катламны яңа идеаллар, яңа төшенчәләр, яңа карашлар белән коралландырып, мәдәният югарылыгына күтәрүне максат итеп ала. 90 нчы еллар дәвамында Риза хәзрәт “Тәрбияле бала”, “Тәрбияле ата”, “Тәрбияле ана”, “Кызлар тәрбиясе”, “Шәкертлек әдәпләре” һ.б. күпсанлы дидактик әсәрләр язып бастыра. Ул китапларның кайберләре мәктәп дәреслекләре булып киткәннәр. 1910 елларда бу әсәрләрдән Х.Әбелханов һ.б. тарафыннан искелек авазлары дип көлсәләр дә, хәзерге көндә, тәрбия мәсьәләләре аксаклаган чорда, ул әсәрләрнең өзекләрен генә булса да, башлангыч класс укучыларының дәреслегенә кертү яхшы булыр иде, дип саныйбыз. Дөрес, 2000 елда Яр Чаллы шәһәрендә Вил Казыйхановның “Әхлак белеме” дигән хрестоматиясе басылып чыкты. Бәхетебезгә каршы, аның беренче битләрендә Р. Фәхреддиннең “Тәрбияле бала”, “Тәрбияле ана” хезмәтләре кыскартылып бирелгән. Бу әсәрләрне укучыларга, җыелышларда ата-аналарга уку бик кулай булыр дип уйлыйм һәм үзем дә тәрбия сәгатьләрендә, класстан тыш чараларда кулланам. Фикеремне Вил Казыйхановның “Мәйдан” журналындагы “Безгә Ризаэддин Фәхреддин ни өчен кирәк?” мәкаләсеннән өзек белән исбатлыйм: “Җәмгыять алкоголизм белән авырый башлады, наркотиклар куллану, тәмәке тарту аеруча яшьләр, мәктәп балалары арасында массакүләм төс алды. Ил, әхлакый күчәреннән ычкынып, әхлаксызлар упкынына тәгәрәде. Менә моны дәлилләүче кайбер мәгълүматлар: профессор Р.Шәкүров раславынча, Россия халкының 80% алкоголизм белән авырый, шуның 90% ирләр, 64% хатын-кыз тәшкил итә. 2,5% бала гына сау-сәламәт булып туа. Ирләрнең гомер озынлыгы 58 яшь, бу өлкәдә дөньяда 115 нче урында торабыз. 3 млн. бала караучысыз калган, сукбай хәлендә, шуларның 2 миллионы укымый (аларның 95%ның әти-әнисе бар). Бу уңайдан Ризаэддин Фәхреддингә мөрәҗәгать итү урынлы булыр: “Дөрестән дә, дөнья – бәла вә каза, һәртөрле мәшәкать, кайгы вә хәсрәт мәйданы. Адәм баласының гомере монда күбесенчә авыру белән, ризык вә кирәк әйберләр артыннан йөрү вә йөгерү белән үтү. Бөтен хәле вә тарихы шушы рәвештә булган урынга кешенең фикере, күңелле тукталу вә шуңа кәнәгатьләнү ихтималы һич юк. (...) Балаларыгыз өчен мал җыеп та, тәрбияләрен ташламагыз, бәлки малны аларның тәрбияләре юлына сарыф итегез. Бетми торган мирас гүзәл тәрбия икәнен белегез” (129 нчы бит).
“Тәрбия нәрсә ул?” дигән сорауга, Р. Фәхреддин гадәттә бер сүз белән генә җавап биргән: “Шәхси үрнәк”. Әсма Шәриф “Әтием турында истәлекләр” китабында Р. Фәхреддиннең югары әхлаклы, бар кешегә дә мәрхәмәтле, сүзендә торучан, кешелекле, намуслы булуын яза. “Гаиләбездә һичбер вакыт каты сүз булмады, без алты бала бер-беребезне бөтен гомер буенча яратып, санлап гомер иттек. Әткәй белән әнкәйне яратып, ихтирам иттек, шуңа күрә үткән гомер сагындыра, онытылмый.
Әткәй белән әнкәй үзләренең бергә үткән озын гомерләрендә чын мәгънәсе белән бик бәхетле булдылар. Бер-берсенә мәхәббәт, ихтирам, татулык, бердәмлек белән яшәделәр. Әнкәбез 1946 елның сентябрь аенда вафат булды, Казан зиратына дәфен ителде.
Габдрахман абзый Уфада гаиләсе белән торды, газетада журналист булып эшләде, үзе язган китаплары бар иде, басма материалларны рус теленнән башкорт һәм татар телләренә тәрҗемә итә иде. Дәһшәтле еллар башлангач, күп кешеләр арасында ул да 1936 елның җәендә кулга алынды. Уфада төрмәдә чакта 1937 елда авырып вафат булды. 1959 елда гаепсез булганы турында реабилитация кәгазе алдык.

Габделәхәт абый озак вакыт Уфада сельхозбанкта агроном-экономист булып эшләде, 1929 елда Мәскәүгә күчте, һәм центросоюз системасында экономист булып эшләде. Басылган брошюралары бар иде. 1938 елның язында аны да кулга алдылар. Шул елның көзендә ул вафат булды. 1960 елда аклау документы алынды.
Рәшит абый Пермь шәһәрендә университетның физика математика бүлеген тәмамлады. Ул күп еллар Уфаның авиация техникумында математика укытты. Үзенең язган дәреслек китаплары да бар иде. 1953 елда өендә инфаркттан вафат булды.

Сәгыйд абый Ленинградтагы Урман техник академиясен тәмамлап кайткач, Уфада промышленность заводында эшләде. Гаиләсе белән Уфада яшәде. 1944 елда авырып вафат булды.
Зәйнәп гимназияне алтын медаль белән тәмамлады, соңыннан Казан медицина университетын бетерде. Күп еллар Казанда терапевт булып эшләде”.
Әсма үзе дә гимназиядә укый, урта мәктәпне тәмамлагач, фармацевтик мәктәпне бетерә.

Ризаэддин бине Фәхреддин шәхес тәрбияләүнең никадәр авыр, катлаулы һәм дәвамлы эш икәнлеген: “...Тәрбия – акрынлык вә тәртип белән камиллек булдыру димәктер...”, – дип “Адабе тәгълим”китабында ассызыклап яза. Бу китабында тәрбия эшенең нечкәлекләренә һәм үзенчәлекләренә туктала. Бала тәрбияләүдә гаиләдән тыш, мәктәпкә дә зур җаваплылык йөкләтелгәнен күрсәтә: “Мәктәпнең вазифасы да фәкать гыйлем өйрәтү белән чикләнмичә, бәлки эченә җыелган балаларның күңелләренә гүзәл гадәтләр, тырышу, эшлеклелек, туганлык, гайрәт, инсафлылык, гүзәл холык, гаделлелек, батырлык, җанлылык кебек яхшылык орлыкларын тәмам игътибар белән чәчү вә тәрбияләп үстерү булачактыр...”. Р. Фәхреддин “Адабе тәгълим” китабының 11 битендә мәктәптә балаларны тәртипкә, әхлакка өйрәтүче укытучыларның коры сүз белән генә түгел, ә үзенең шәхси үрнәгендә тәрбияләү осталыгы да булырга тиешлеген таләп итә: “Бер мөгаллим никадәр галим вә никадәр зирәк булса да булсын, гүзәл холык иясе булмаса һәм дә гүзәл холкын вәгазьләренә яраклаштырып һәм фигыле белән күрсәтмәсә, аның укытуыннан файда күрелмәс. Файдасы торып торсын, бәлки зарар күрелер!..”
Р. Фәхреддин яшь буынга үрнәк тәрбия, гүзәл холык, тирән белем бирергә алынган укытучы-мөгаллимнәрнең дә һөнәри осталыклары, камиллекләре ни дәрәҗәдә югары булырга, аларның гаять зур мәгълүматлы, җитди әзерлекле һәм ихлас, чиста күңелле кешеләр булырга тиешлегенә басым ясый. Автор китабының исеме астына: “Балаларыгызны үзегезнең заманыгыздан башка заман өчен укытыгыз, чөнки алар сезнең заманыгыздан башка бер заманда яшәү өчен дөньяга килгәннәр” (Аллаһының киң күңелле хөрмәтле кешесе – Гали хәлифә), – дигән хөрмәтле сүзләрен китергән. Хезмәтләре саваплы, вазифалары – авыр һәм мактаулы булган укытучыларның үзләре укыткан һәм тәрбияләгән шәкертләре хакында дөньяда гына түгел, ахирәттә дә бирәчәк җаваплары да җиңел булмавын искәртә Р. Фәхреддин. Аның фикеренчә, күпьеллык тәҗрибәләр күрсәткәнчә, алтын булачак бер шәкертне туфрак итеп җирдә калдырган укытучы да бар һәм туфрак булачак бер баланы алтын итә белгән укытучы да бар.Үзенең хезмәтләрендә Р. Фәхреддин кешеләргә намуслы хезмәт итүче укытучыларны – Аллаһы Тәгалә тарафыннан җибәрелгән пәйгамбәрләр һәм илчеләр белән тиңли. 
Ул – үрнәк ир, акыллы ата, милләтен әйдәүче галим. Гомере буе халкына хезмәт иткәнлеген тормыш юлы, язган хезмәтләре исбатлап тора.

Р. Фәхреддинне 1891 елда Диния нәзәрәтенә казыйлык вазифасына эшкә чакыралар. Биредә эшләү аңа фән белән шөгыльләнергә бик зур мөмкинчелекләр бирә. Ул Диния нәзәрәте архифында туплаган бик күп чыганакларны өйрәнә. Шул елларда “Сәлимә”, һәм “Әсма” повестьларын яза һәм “Асар” исемле библиографик күп томлы хезмәтен матбугатта бастыра башлый. 
1906 елда, җитлеккән галим буларак, атаклы Рәмиевләр чакыруы буенча, Уфадан Оренбург шәһәренә күчә. Рәмиевләр үз акчаларына 1906 елда “Вакыт” гәзитен 1908 елда “Шура” журналын чыгара башлыйлар. “Шура”га редактор итеп Р. Фәхреддин билгеләнә. Бу вакытта аның күп төрле фәннәр буенча басылган һәм аны мәгърифәтче итеп таныткан 60 лап китабы була. Тәҗрибәле галим укытучылык эшчәнлеген дәвам итә, берничә ел “Хөсәния” мәдрәсәсен җитәкли. 1908-1918 елларда “Шура” журналы нәшире һәм мөхәррире булып эшли. Әлеге журнал битләрендә фәлсәфә һәм тарих, әдәбият һәм тел белеме, география һәм педагогикага караган һәм башка мөһим мәсьәләләр тикшерелә. Галимнең “Шура” журналында эшләве аның татар әдәбиятына бер хезмәте булды, чөнки Риза хәзрәтнең татар шагыйрьләренә, татар шигърияте тарихына күрсәткән эшләре дә бик әһәмиятле һәм нәтиҗәле. Ул Шәмсетдин Зәки (1825-1895) күренекле шагыйребезнең иҗат мирасын табып, саклап әдәбиятыбызга кертеп калдыра. Шагыйрь Мифтахетдин Акмулла (1831-1895) турындагы хәбәрләре, истәлекләредә аның шигъриятебез турында җитди кайгыртучанлык күрсәтүенең үрнәге булып тора. Дәрдемәнд әсәренең дә башлап матбугатта күренүе Ризаэддин бине Фәхреддин исеме белән бәйләнгән. Дәрдемәндның “Үткән көннәр” шигырен ул “Әсма” романы сюжетына кертеп, 1903 елда роман тексты эчендә бастырып чыгара. Аның яшь Тукайга игътибары аеруча дулкынландыргыч. “Әлгасрел җәдит” журналының һәр саны чыгуы турында язган хәбәрләрендә Тукай исемен телгә ала, җәмәгатьчелек игътибарын аның шигырьләренә юнәлтә. Яшь шагыйрьнең гадәттән тыш шигъри куәтенә соклана, аны халкыбызның Мәгарриләр кебек олы талантлы шагыйре булмасмы дип өметләнә...
Оренбургта яшәгәндә Р. Фәхреддин 90 лап китап, бик күп мәкаләләр бастыра. Аның тарафыннан барлыгы 50 исемдә 147 китап бастырыла. Шулай ук 100 томга якын зур күләмле кулъязма хезмәтләре барлыгы мәгълүм. 
Р. Фәхреддиннең тирән кызыксындырган һәм җитди шөгыльләнгән мәсьәләләренең күплегенә гаҗәпләнәсең дә, сокланасың да. Ул тарих, фәлсәфә, педагогика, әдәбият, тел белеме, сәнгать, география, этнография, археология, археография, генеология, эпитафия, медицина, нумизматика, юриспруденция, астрономия, халык авыз иҗаты, дин тарихы һәм башка фәннәр белән бик кызыксынган һәм алар буенча күп санлы кыйммәтле хезмәтләр язып калдырган.
Р. Фәхреддинов, туган теленнән тыш, гарәп, фарсы, төрек һәм рус телләрен бик яхшы белгән. Ул колониализмга каршы көрәшүче, Петербург университеты профессоры Җәмалетдин әл-Әфгани, академиклар Самойлович, Бартольд, Крачевский һәм чит илләрнең күп галимнәре белән якыннан таныш булган һәм алар белән тыгыз иҗат хезмәттәшлеге алып барган. Үз иле һәм мөселман илләре галимнәреннән тыш, Канада һәм Япония, Скандинавия һәм Испания, Кытай һәм Франция, АКШ һәм Германия, шулай ук башка бик күп илләрнең галимнәре белән язышып, фәнни элемтәдә торган һәм шуның өчен еш кына төрле эзәрлекләүләргә дучар булган. Моңа мисал итеп Әсма һәм Зәйнәпнең Л.И.Брежневка язган хатыннан өзек китерәбез: “Обращаемся к Вам в связи с изданием книги З.А.Ишмухаметова “Социальная роль и эволюция ислама в Татарии” (Казань, Таткнигоиздат, 1979 г.), в которой дается ложное освещение деятельности нашего отца Ризаэддина Фахретдиновича Фахретдинова. 
В этой книге Р.Ф.Фахретдинов представлен как активный враг социалистического строя. Он обвиняется в антисоветской пропаганде, бегстве в Омск в 1918 г. и пособничестве Колчаку, в подрывной антисоветской деятельности, в проведении панисламистко-пантюркисткой политики, в руководстве антисоветскими выступлениями мулл”.

Ул чорда хатка уңай җавап килми. Ни генә булса да, тарихи вакыйгалар Р. Фәхреддиновның Совет хөкүмәте эшчәнлегенә дә дөрес бәя бирә алуы исбатлады...
1917 елның маенда Мәскәүдә уздырылган Бөтенроссия мөселманнар корылтаенда Р. Фәхреддиневне яңадан Диния нәзарәтенә казый итеп саныйлар. Ул 1918 елда Оренбургтан Уфа шәһәренә күчә. Бераз казый булып эшләгәч, мөфти вазифасын башкаручы итеп, ә 1922 елда мөфти итеп билгелиләр. Ул, бу хезмәтенә тиешле сәгатьләрен бирсә, калган бөтен вакытын фәнгә багышлый, архивта эзләнә, тарихи хезмәтләре өстендә эшләвен дәвам итә. Шул чорларда ике кисәктән торган “Болгар тарихы” дигән зур күләмле хезмәтен яза. Ләкин аның беренче кисәге, аңлашылмый торган сәбәпләр аркасында, юкка чыга.
1925 елның сентябрендә Р. Фәхреддинев СССР Фәннәр академиясе президиумы чакыруы буенча Фәннәр академиясенең 200 еллыгына багышланган тантанада иң хөрмәтле кунак буларак катнаша.

Әмма язмыш галимнең картлык көненә барлык кара көннәрне, иң ачы сынауларны әзерләп торган диярсең. 20 еллар азагында Совет хөкүмәте руханилар һәм хәлле крестьяннар сыйныфын юкка чыгару эшенә алына. 
1924 елда Казан университетында укыган кызы Зәйнәпне, Мәскәү Тимерязев институтында укыганулы Сәгыйдьне аталары “мөфти” булган өчен укуларыннан чыгаралар. Р. Фәхреддинев чиксез борчыла һәм М.И.Калининга русча, ВЦИК рәисе Нариман Наримановка төрекчә хат язып җибәрә. Хат язып, беркадәр вакыт узгач, ике баласына да укуларын дәвам итәргә рөхсәт булганлыгын хәбәр итәләр.
1931 елда Р. Фәхреддинев Мәскәүгә НКВДга чакырыла. Төрле кисәтүләр белән илдә динне кысрыклау юк дигән кәгазьгә кул куярга кушалар. Ләкин ул: “Мин үлемнән дә, төрмәдән дә курыкмыйм. Ялган документка кул куймыйм”, дип җавап бирә. Ел саен 20-30 хезмәтен бастырып чыгаручы галимгә, егерме елга якын “халык дошманы” рәтендә булу, эзәрлекләнүләр, хәерчелек аның сәламәтлеген какшата.
1936 елның 12 апрелендә Р. Фәхреддин вафат була. 15 апрельдә җиназа укып, Уфа зиратына үзе әйткән, күрсәткән җиргә җирләнә.

“Яңа милли юл” (Берлин. 1936. №6) газетасы болай дип яза: “Илемезнең бөтен Ислам дөньясында танылган мәшһүр галиме, мөфти Ризаэддин бине Фәхреддин хәзрәтләренең үлгән көне, кайчан күмеләчәге, Татарстан вә Башкортстанның һичбер гәзитәсендә бер генә юл да язылмады. Бөтен халкымыз өчен күз ача алмаслык кайгы вә мәтәм булган 14, 15 көннәрендә нә дә Казанда, нә дә Диния Нәзарәтенең шәһәре булган Уфада матбугат битләрендә матәм күрсәтәчәк һичбер нәрсә чыкмады. Алар шулай бернәрсә дә булмаган шикелле урыс чүбен зур хәрефләр берлә язып тордылар”.
Гаяз Исхакый сүзләре “Яңа милли юл” (Берлин. 1936. №6) газетасында: “Мөфти Риза хәзрәт үлде. Аның милли, дини рухы безнең берлә калды. Милләтемез яшәгәнчә ул яшәячәк, ул вакыты килгәндә үзенең вазыйфасын үтәячәк”, - дип бастырылды.
Әйе, без Р. Фәхреддинне, үзе язганча, үлгәннән соң да мактыйбыз һәм сагынабыз. Бу, галим үзе язганча, “терек булу”ны аңлата. Р. Фәхреддин үз халкын белемле, тәрбияле, һөнәрле итәргә, аны алдынгы илләр белән бер сафта күрергә тели. Шушы юнәлештә күп хезмәт куйган олуг зат ул. Иманлы зат, һөнәрле, әхлаклы, укымышлы – идеаль зат итеп баш иябез. Үзенең тыйнаклыгы, итагатьлелеге, фикерләренең дөреслеге, акыллылыгы, ачыклыгы белән безне сокландыра ул. Кылган эш-гамәлләре аша без Ризаэддин бине Фәхреддинне милли каһарманыбыз дип атыйбыз.

